
Yn 1994 is it boek ’Laarzen op de lange Pijp. Leeuwarden in de Tweede Wereldoorlog’ fan
Ype Schaaf, sels in âld-Ljouwerter, ferskynd. Yn It Beaken, it wittenskiplik tydskrift fan de
Fryske Akademy, wurdt it besprutsen troch Johan Frieswijk (It Beaken, jiergong 1995,
nûmer 1, side 49-52). Frieswijk is histoarikus en wurket by de Fryske Akademy.

■■■■ Tekst 1 ’Laarzen op de Lange Pijp’

Mei de jierren komt der mear en mear distânsje yn de beskriuwing fan de
oarlochsjierren. Dat is bygelyks te sjen oan ’Laarzen op de Lange Pijp’ fan Ype Schaaf, in
skiednis fan Ljouwert yn de Twadde Wrâldoarloch. Schaaf stelt it dwaan en litten fan
minsken yn de oarlochssituaasje sintraal, de dilemma’s dêr’t se foar te stean kamen en de
wei dy’t se keazen. Hy beskriuwt gewoane minsken yn in ûngewoane situaasje: de
oarlochsjierren en it Dútske bewâld. De minsken makken diel út fan in tiid, hearden ta in
streaming, kamen telâne yn útsûnderlike omstannichheden. De auteur wol gjin antwurd
jaan op de fraach oft immen no ’goed’ of ’fout’ wie. De lêzer moat sels syn oardiel jaan.

Schaaf hat sawat fjouwer jier dwaande west mei it skriuwen fan syn boek. Hy
skriuwt ynhâlden en byldzjend. Syn materiaal komt foar in grut part út kranten, út ego-
dokuminten, út in grut tal petearen mei betrutsenen en wat minder út argyfstikken. Dat
lêste is net in grut beswier, om’t der al in hiele fracht oan stúdzjes bestie dy’t soksoarte
boarnen brûkt ha. Boppedat hat Schaaf it fermogen om minsken prate te litten, dat is
troch it hiele boek hinne te fernimmen.

It boek iepenet mei in polityk-sosjale skets fan Ljouwert by it útbrekken fan de
Twadde Wrâldoarloch en it plak fan de haadstêd yn de Fryske mienskip. Dêrútwei
ferklearret Schaaf it net opkommen fan in sterke nasjonaal-sosjalistyske streaming yn de
provinsje Fryslân. De NSB tocht te sintralistysk en de Ljouwerter NSB wie te stedsk. It
Frysk Faksistefront en de Fryske Folkspartij wiene dêrfoaroer te Frysksinnich. Sa krige de
NSB in relatyf leger persintaazje stimmen as yn oare provinsjes en wie Fryslân yn 1939 de
iennichste provinsje sûnder in nasjonaal-sosjalist yn Provinsjale Steaten. It is in nijsgjirrige
ferklearring, mar wie de sterke ferbûnens fan Friezen mei it anty-revolúsjonêre en it
sosjaal-demokratyske tinken net in oar wichtich elemint? Soks is te sjen oan it ’palet’ fan
de Fryske kranten dat Schaaf sketst. Dat jout in nijsgjirrich byld fan de hâlding foar it
nasjonaal-sosjalisme oer. It sosjaal-demokratyske ’Volksblad voor Friesland’, it anty-
revolúsjonêre ’Friesch Dagblad’ en it Roomske ’Ons Noorden’ namen in prinsipieel
stânpunt yn tsjin nazisme en Joadeferfolging. De yn Ljouwert ferskinende folkskrante
’Leeuwarder Nieuwsblad’ ferkundige gjin eigen fizy. En de ’Leeuwarder Courant’ wiisde
redaksjoneel it nasjonaal-sosjalisme ôf, mar pleatste wol de berjochten fan de
korrespondint yn Berlyn, „Roland” (de yn Ljouwert berne sjoernalist Max Blokzijl), dy’t
in grut begryp hie foar de ûntjouwings yn it Tredde Ryk. De haadredaksje fan dyselde
’Ljouwerter’ stelde ein 1939 de fraach oft it net better wêze soe en kom ta oerienstimming
mei Hitler. Dat soe te’n koste gean fan it rjocht, mar tagelyk betsjutte, dat in regionaal
konflikt net ta in wrâldoarloch útgroeie soe.

Noch in oar faset fan dy jierren bringt Schaaf ûnder ús oandacht: de oerheid wie
benauder foar sosjaal-demokraten, kommunisten en anargisten as foar rjochtse
ekstremisten, en joech dêr ek mear omtinken oan.

It byld fan Ljouwert yn it jier 1940 is helder: it gewoane libben ferrûn mei alle
krisismaatregels wol wat oars as oars, mar it gie troch. Ek nei maaie 1940. „Gewoan
trochgean” seit de titel fan it twadde haadstik, dat giet oer bestjoeren, arbeidzjen en iten
fan maaie 1940 oant maaie 1943. De auteur jout troch syn beskriuwing fan it deistich
libben yn in grut tal fasetten in ynkringend byld fan de earste moannen yn Ljouwert
ûnder it Dútske bewâld. Hy lit bygelyks sjen dat de measte Ljouwerter Joaden tochten dat
it, om’t se Nederlanners wiene, mei harren oars gean soe as mei de Joaden yn Dútslân.
Stadich mar wis feroaret it libben: it oppakken fan gizelers en de earste deafûnissen meitsje
dúdlik dat de terreur begjint en dy ferskerpet him yn it twadde en tredde oarlochsjier mear
en mear. Om oan de ’Arbeitseinsatz’ en de distribúsje te ûntkommen rjochtsje de minsken
de oandacht benammen op it oerlibjen. It ’oerlibjen’ is in sintraal tema yn dit boek.

It ferset wurdt yn alle bredens sketst. Soks betsjut dat nêst de oerfallen op de
finzenis en it arbeidsburo, de falsifikaasjesintrale en de opbou fan de KP (knokploech), ek

oare foarmen fan ferset omtinken krije. Schaaf jout gâns nije ynformaasje oer it effektyf
rommeljen mei kaarten en gegevens op it arbeidsburo en oer de ’fraude’ mei papieren, om
it ferset en húshâldings mei sykte en gebrek te foarsjen fan iten. Foar it earst krije
kommunistyske fersetsgroepen har gerak, boppedat krije de SDAP en de Nederlânske
Uny (dy’t net yn de top, mar wol yn de brede oanhing fan syn leden, in sinjaal fan ferset
tsjin de Dútskers waard) mear omtinken as yn eardere literatuer. Ek it byld fan de NSB
besiket Schaaf fan binnenút wei te tekenjen.

Sa’t al sein is: it ’gewoane’ libben stiet yn dit boek sintraal. Schaaf jout in oersjoch
fan de stân fan saken mei de deistige itensfoarsjenning, doe’t it kontakt mei it Westen
ferbrutsen wie. Hy docht dat oan de hân fan besteande rapportaazjes út dy dagen. Trije
ferhalen fan gewoane Ljouwerters moatte in persoanlik belibjen fan de besetting stal jaan.
It earste is it deiboek fan de jonge Berend Boersma, dy’t ûnderdûkt en meiwurket oan it
fersetsberjochteblêd V3; hy fertelt fan razzia’s en skûlplakken. It twadde is dat fan de op
10 maaie 1940 tsien jier âlde Ype Schaaf sels, dy’t in Joadestjer opdocht om mei syn maten
fuotbalje te kinnen. It tredde ferhaal, dat fan in ûnderwizer út Wurdum, jout in byld fan
hoe’t de oarloch yn de bûtendoarpen belibbe is.

It haadstik ’Eerst apart en toen weg’ beskriuwt it Joadske drama. Ljouwert hie yn
1940 in Joadske gemeente fan 665 leden. Schaaf, dy’t sels yn de Ljouwerter Joadebuert
grutwurden is, jout in tal nijsgjirrige eleminten fan it foaroarlochske Joadske libben. Der
wiene in protte Joadske winkels yn Ljouwert, gruttere en lytsere, nochal wat Joadske
yntellektuelen en der wie in eigen fuotbalklub, Achdoeth. In heech persintaazje fan de
Ljouwerter Joaden wie ortodoks. Schaaf fertelt dat yn Ljouwert troch de Joadske lytse
man yn de âlde stêd gjin Jiddysk mar Leewadders praat waard. De Joaden dy’t it finansjeel
better hiene, wennen net yn ’e âlde stêd en praten Nederlânsk. De komst fan de Joadske
flechtlingen út Dútsklân wei kundige de kommende apartheid oan, mar de Ljouwerter
Joaden betrouden derop, dat it wol goed komme soe. Dy apartheid kaam lykwols dochs: de
Joadske skoalle, it ferbod op ritueel slachtsjen, de ariërferklearring, de konfiskaasje fan
Joadske bedriuwen, it út it amt setten fan de Joadske wethâlder Turksma, it ’Judenfrei
machen’ fan bioskopen, parken en kafees, it net mear reizgje meien sûnder fergunning, de
registraasje en de Joade-stjer. Opperrabyn Levisson waard de fertsjintwurdiger fan Fryslân
yn de Joadske Rie. De apartheid wurke yn Ljouwert yn de praktyk net alhiel: de winkellju
ferkoften gewoan troch oan Joadske klanten. Mar nei dy apartheid begûn yn july 1942 de
deportaasje op grutte skaal; op 7 juny 1943 dûkte mr. Troostwijk ûnder, nei’t er de
synagoge en de skoalle oerdroegen hie oan de gemeente Ljouwert. Fan de 665 Ljouwerter
Joaden binne 547 deportearre. Fan harren binne sân werom kommen; 107 wiene
ûnderdûkt, dêr’t noch alve fan troch ferrie om it libben kommen binne.

Schaaf freget him ôf wêrom’t safolle Ljouwerter Joaden fuortfierd binne, en ek,
wêrom’t yn in net-antysemitysk lân as Nederlân pas in organisaasje foar ûnderdûkers
opset waard, doe’t soks foar de Joaden allang net mear fan belang wie. Guon antwurden
binne op te meitsjen út de ferhalen yn syn boek. Minsken wiene dwaande mei har eigen
oerlibjen, mei har eigen situaasje en dy fan har sibben, net mei dy fan oaren. En it libben
gie troch. It wie krekt of seagen de lju net wat om har hinne barde. Wa koe doe tinke, dat
der yn de kampen yn Poalen wat oars oan de hân wie as hurd arbeidzjen? Schaaf skriuwt
dat de befolking fan Ljouwert de folle wierheid pas sjoen hat troch de grouwélige
filmbylden út de kampen, fuort nei de oarloch yn de bioskopen. Ek de Joaden hiene gjin
weet fan harren bestimming, se wiene boppedat ortodoks, woene oaren net ta lêst wêze,
wisten net wêr’t se oars hinne moasten. Dochs lit de fraach wêrom’t der ferlike mei oare
lannen safolle mear Joaden út Nederlân weifierd en fermoarde binne, jin ek nei it lêzen
fan dit boek net los.

Schaaf hat syn Ljouwerter ferhalen yn it bredere ramt set fan wat der yn Nederlân
barde en wat de Dútske bedoelings wiene. Hy lit sjen hoe’t it Dútske bewâld Nederlân
bestjoere litte woe troch de Nederlanners sels, mar dat alhiel binnen de grinzen fan de
militêre, ekonomyske en ideologyske belangen fan it Tredde Ryk. Hy jout in skets fan it
besettingsapparaat en lit sjen hoe’t stadichoan it Dútske model op Nederlân lein wurdt.
Hy lit ek sjen hoe’t soks op lokaal nivo ferrint. It algemiene barren kriget troch de ferhalen
en foarbylden in autentike Ljouwerter kleur en it hinget der net – lykas somtiden wolris it
gefal is – yn losse stikjes by. De auteur skriuwt oer de drege posysje fan de polysje, oer de
meiwurking fan amtners, polysje en spoarwegen by de deportaasje fan de Joaden. Fierders
giet er yn op it funksjonearjen fan de Kommissaris fan de Keninginne, de boargemaster en
de wethâlders ûnder it Dútske systeem sûnder keazen gemeenterieden. Hy makket dúdlik,

dat net dêroan meiwurkjen in yndividuele die fan ferset wie tsjin it stribjen om ta de
lykskeakeling fan alle segminten fan it libben te kommen, oant en mei de skoallen, de
tsjerken, it amusemint, de kultuer en it sosjaal wurk.

Schaaf hat syn boek net mei grutte pretinsjes presintearre. It mist ek in
probleemstelling oan it begjin. Ut de opbou fan it boek en it rinnende ferhaal wurdt
dúdlik, dat Schaaf dy wol deeglik hân hat: hy wol de feroaring sjen litte yn it libben fan
minsken yn Ljouwert yn de rin fan de oarloch, de hâlding dy’t se oannommen ha yn de
situaasjes dy’t har foardiene, de fragen dy’t se harsels steld ha en de motiven dy’t se hiene
om sa te hanneljen as se dien ha. ’Goed’ en ’fout’ is yn dit boek beweve yn de ferhalen fan
minsken. It minsklike byld komt yn de details hyltiten wer boppe en dat is in fertsjinste fan
it boek. De Ljouwerter NSB-boargemaster W.J. Schönhard wie in oertsjûge partijlid, mar
hy hie folksrjochtlike beswieren tsjin de tewurkstelling en woe dêrom ûntslach nimme. Syn
soan dûkte ûnder út de Arbeidstsjinst wei, mei stipe fan syn mem, en syn heit wist wêr’t er
siet. De musikus Jan Gramsma, de lieder fan ’Vreugde en Arbeid’ yn Fryslân, besocht te
behinderjen dat syn minsken útstjoerd waarden nei Dútslân. Schaaf oardielet net yn rûge
kategoryen fan ’goed’ en ’fout’, mar nuansearret. Gâns ’foute’ minsken hiene goede
kanten, in soad ’goede’ minsken hiene foute kanten, fersetshelten ha domme dingen dien
en guon saken leine justjes oars as it wol like.

’Laarzen op de Lange Pijp’ is in goed te lêzen boek wurden en as boek oer Ljouwert
yn de oarloch is it goed slagge, al sil de saakkundige der wolris in bonkje yn fine kinne. It is
troch de útjouwer kreas fersoarge; it yllustratyf elemint hat spesjaal oandacht krige. Schaaf
hat bygelyks socht om portretten fan persoanen út de tiid sels. In foto fan de ’Fryske’
Beauftragte Ross lit sjen hoe’t de man mei syn snor en pet in kopy fan Hitler liket. De
fertsjinste fan de auteur is, dat er it ferhaal skreaun hat fan in ferskaat oan minsken yn
Ljouwert yn de Twadde Wrâldoarloch. Sa’n boek kin eins allinne mar skreaun wurde troch
ien mei in flotte pinne dy’t Ljouwerter fan binnenút wei is en goed prate kin mei en harkje
nei de minsken. Schaaf kin dat en wit de ferhalen dy’t er boppe wetter kriget, op in hiel
eigen wize del te setten. ’Laarzen op de Lange Pijp’ is ek in boek dat stof ta tinken jout yn
dizze tiden fan Somalië, Rwanda, Ruslân en de Balkan. It lit sjen hoe’t gewoanwei it
ûngewoane bart en wat dêrfan de gefolgen binne. Der ûntstie nei de oarloch in oar
Ljouwert, in stêd – sa sizze de lêste wurden fan it boek – mei bliuwende groeden fan de
oarloch, lykas in ferdwûne Joadebuert en in ta dûnsseal devaluearre synagoge; mei
monuminten dy’t ús oan doe tinke litte; en mei, nei fyftich jier, in hurd lytser wurdende
groep âldere ynwenners dêr’t it hiele fierdere libben fan tekene is troch ’de oarloch’.

Nei oanlieding fan de presintaasje fan ’Laarzen op de Lange Pijp’ hat Steven Emmens yn it
’Friesch Dagblad’ fan 30 april 1994 in fraachpetear mei Ype Schaaf hân: „Ype Schaaf over
’de oorlog die eigenlijk heel gewoon was’: Meeste mensen waren goed noch fout”. Tekst 2 is
in bewurking fan dat fraachpetear.

■■■■ Tekst 2 Gewoan: goed noch fout

De skiedskriuwing oer de Twadde Wrâldoarloch wie fuort nei de oarloch in histoarje
fan helden en ferrieders, is Schaaf syn ûnderfining. Wa hie goed west en wa hie fout west,
dat wie de kwestje.

Schaaf ûnderstelt dat it ferlet om de ’goede’ fan de ’foute’ Nederlanners te
ûnderskieden te krijen hat mei it feit dat der sa’n protte west hawwe dy’t noch it iene, noch
it oare wiene. De grutte massa besocht allinne mar om mei sa min mooglik kleanskuorren
troch de oarloch te kommen.

Yn Nederlân begûn letter dr. J.C.H. Blom it pleit foar in bestudearring fan it
gewoane libben yn de Twadde Wrâldoarloch. Hy woe fraachpetearen hâlde mei lju dy’t de
oarloch meimakke hiene en sykje om in antwurd op de fraach oft dy no wier-wier
yngripende feroarings teweibrocht hie.

Dy riddenearring hat Schaaf tige oansprutsen. Hy hat foar syn boek mei sechstich

minsken fan doe petearen fierd en hat yndied ûntdutsen, dat de oarloch folle ’gewoaner’
west hie as út de ferhalen oer ’goeden’ en ’ferkearden’ altyd nei foaren kommen wie.

„In moai soad binne it ferset ynrôle en dêrby kaam fan it iene it oare. Oan de oare
kant bestie de helte fan de Nederlânske frijwilligers oan it Eastfront allinne mar út
aventoeriers. Guon Fryske taksybedriuwen ferfierden klandestyn Joaden, wapens en
ûnderdûkers, gewoan fanwegen de goede kilometerpriis.”

By it ûndersykjen fan it gewoane libben is ûnder histoarisy ek it begryp
’akkommodaasje’ nei foaren kommen. „Yn 1937 hie it Nederlânske regear in geheime
missive útgean litten oan alle oerheidstsjinsten, dat se yn gefal fan besetting derfoar
soargje moasten dat it lân draaiende bleau. Op grûn fan dy ynstruksje binne de measte
amtners ûnder de besetting op har post bleaun. Se waarden dêrby om sa te sizzen
oanmoedige troch it feit dat de Siktarissen-generaal fan de ministearjes ree blykten te
wêzen om ûnder tafersjoch fan de besetter it lân te bestjoeren.”

„Yn de fierdere rin fan de oarloch hawwe hyltyd mear amtners problemen mei dy
’akkommodaasje’ krigen. It gefolch wie dat guon amtners maatregels fan de besetter
begûnen te sabotearjen. Se diene dat op gemeentehuzen by de ôfdieling Befolking, op
arbeidsburo’s, op distribúsjekantoaren, yn finzenissen en by de plysje. Guon fielden har
twongen om ûntslach te nimmen of ûnder te dûken. De ’akkommodaasje’ stuite hyltyd
mear op grinzen fan gewisse en trou.”

By de oanbieding fan ’Laarzen op de Lange Pijp’ kaam de skiednislearaar en
histoarikus drs. Douwe Kooistra ta de konklúzje dat, wat langer ’t de oarloch duorre, wat
mear minsken der net foar wei koene om te kiezen – dêr’t se eins net om frege hiene.
Schaaf: „Soms moasten se dêrby kieze op grûn fan noarmen dy’t folslein nij wiene om’t de
demokratyske basis fan de maatskippij troch de Dútsers hyltyd mear ûnderút helle waard.
It waard dus needsaakliker om in kar te meitsjen, mar ek riskanter.”

„De Twadde Wrâldoarloch waard foar hyltyd mear minsken in tiid fan kiezen, wat
faak letterlik libbensgefaarlik wie. Dêryn leit de belangstelling foar de oarloch fan de nije
generaasje. Sa’n soarte fan kar, dêr wurde yn Nederlân yn ús dagen net mear in protte
minsken foar set.”

